
«ДАРАКЧИ» 2003 йил.

ҚОРБОБО ЖАНУБЛИКМИ?

(«Даракчи», 2003 йил декабр).

Илк қарашда сарлавҳага қўйилган саволнинг ўзи ноўриндек туюлади. Лекин, ҳар бир гапнинг тагида ўзига хос қандайдир мантиқ бўлади. Қуйидаги сафар таассуротларини ўқигандан кейин у ёгига ўзингиз хулоса чиқариб оларсиз… 

Дунёга машҳур Анталья шаҳри Ўртаер денгизининг илиқ тўлқинлари мавж урган қиргогида, субтропик минтақада жойлашган. У ерга бориб дам олишни, денгизнинг шаффоф сувларига лоақал бир марта шўнгишни орзу қилмаган киши топилмаса керак. Туркиянинг Ўзбекистондаги элчихонаси матбуот атташеси Режеп Эрдўған менга Антальяда ўтказиладиган 3-Халқаро Қорбобо фестивалида иштирок этишни таклиф қилганида дастлаб ҳайрон бўлдим. Кўпчиликка ўхшаб, хаёлимга келган илк савол шу бўлди: «иссиқ ўлкада Қорбобо фестивалини ўтказиш нега керак бўлиб қолди экан?» Режеп бей саволимга жавоб бериш ўрнига «борганда кўрасиз» деб жилмайиб қўйди… 

Тошкентда қалин туман тушганлиги сабабли «Турк ҳаво йўллари»нинг Истанбулга олиб борувчи улкан учоги салкам 11 соат кечикиб йўлга чиқди. Ҳавода ўтган 4 соат-у 45 дақиқалик парвоз давомида фестивалга кетаётган 9 киши бир-биримиз билан яқиндан танишиб олдик. Ҳайъатимиз Маданият ишлари вазирлигига қарашли Болалар бадиий ижодиёти маркази раҳбари Санобар Шодиева, марказ аъзоларидан икки ўгил-икки қиз, улардан иккитасининг онаси ва уч нафар журналистдан иборат эди. Истанбул аэропортида икки соат ўтиргач, сафаримизни Анталья сари давом эттирдик. 45 дақиқалик парвоздан кейин Ўртаер денгизининг нам ва соф ҳавоси уфуриб турган тупроққа қадам қўйганимизда соат 20.00 ни кўрсатиб турарди. 

Барибир, йўл азоби – гўр азоби-да! Денгиздан юз эллик қадамча юқорида жойлашган беш юлдузли «Фалез» меҳмонхонасида дам олишга улгурдикми-йўқми, эрталабки нонуштадан кейин ҳаммамизни автобусларга чиқишга таклиф қилишди. Ҳар бир автобус ёнида турган Қорбоболар қўлларида давлатлар номи ёзилган лавҳаларни кўтариб туришарди. Ёзувларга қараб Буюк Британия, АҚШ, Дания, Польша, Россия, Литва, Қиргизистон, Германия, Украина каби 25 та давлатдан келган фестиваль қатнашчилари автобусларга жойлашдик. Бизга уч кун давомида Вечие хоним гидлик қиладиган бўлибди. У булгор тилини яхши билиши туфайли рус тилида сўзлашувчи меҳмонларга ҳам хизмат қилар экан. 
Ҳақиқатан ҳам жуда гўзал гўша Анталья! Шаҳарнинг шимолида қорли тоглар маҳобат билан турган бўлса, жанубий қисмидаги денгизда дам олувчилар чўмилишаяпти. Чунки, саёҳатимиз бошланган куни ҳавонинг ҳарорати 24 даража бўлса, сувнинг иссиқлиги 19 даражани ташкил қиларди. Умуман, Туркияда бир вақтнинг ўзида йилнинг тўрт фаслини кўриш мумкин.

Аввалига биз кўпчиликни қизиқтирган саволимизга жавоб топишга ҳаракат қилиб, Қорбоболар ва Вечие хонимни саволларга кўмиб ташладик: «Қорбобонинг ватани шимолдаги совуқ ўлкалар бўлса, нима учун қор ёгмайдиган жойда Қорбобога багишланган халқаро фестиваль ўтказиляпти?» Бироқ, 25 ўлкадан келган меҳмонларни сабрли бўлишга даъват қилган Қорбоболар ишни биринчи навбатда Анталья билан таништиришдан бошлашди. Шаҳарнинг тарихий жойлари ва музейлари билан танишгач, тушликдан кейин шаҳар ташқарисига йўл олдик. 
Эрамизнинг бошларида бунёд этилган Аспендос антик театри ўзининг багрига 25 минг томошабинни сигдира олади. Қадимги юнонлар томонидан қурилган театр биноси маҳобати билан кишини ҳайратга солади. Ўша даврнинг меъморлари театрни шундай лойиҳалаштиришганки, пастда туриб гапирган кишининг сўзлари театрнинг ҳар қандай жойидан аниқ ва равшан эшитилади. Аспендос инсон қўли билан яратилган дурдона сифатида тилга олинса, Антальянинг шимолида жойлашган Дуденли шаршараси табиатнинг ноёб мўъжизаси ҳисобланади. Қорбоболар фестиваль қатнашчиларини шаршарага олиб келганлари бежиз эмас экан. Одатда, шаршаралар баланд тогларда бўлиши тасаввуримизга ўрнашиб қолган. Бироқ, теп-текис жойдаги богнинг ичида шаршара бўлиши, тўғриси, кўпчиликни лол қолдирди. 
Биз богнинг ичидан оқиб ўтаётган катта ариқ бўйлаб юра бошладик. Бир пайт ариқ сувлари ўз-ўзидан узилиб, 25-30 метрча пастга қараб оқаётган ерга келдик. Қобоболар кўрсатган йўлдан шаршаранинг ички қисмига олиб борувчи горга тушдик, зеро шаршара «Дуденли», яъни «ғорли» деб аталади. Гор ичига кириб, ташқарига қарагандик, кўз ўнгимизда ниҳоятда гўзал манзара намоён бўлди. Биз шаршара сувларининг орқа томонида тургандик. Шаффоф сувлар шундоққина олдимиздан пастга қараб отилиб тушаётганди. Тўғриси, бундай гўзалликни таърифлашга тил ожизлик қилади… 
Кечқурун «Фалез» меҳмонхонасида 3-Халқаро Қорбобо фестивалининг расмий очилиш маросими ўтказилди. Фестивал ташкилотчиси бўлган Туркия маданият ва туризм вазирлиги вакили ҳамда Анталья шаҳар ҳокими меҳмонларни табрикладилар. Хор ижросида анъанавий Қорбобо қўшиги янгради. Шундан кейин турли мамлакатлардан келган болажонлар қатори, ўзбекистонлик болалар ҳам ўзларининг қўшиқ ва рақслари билан даврага файз киритдилар, Қорбобо билан рақсга тушиб, эсдалик учун расмга тушдилар... 
Фестивалнинг иккинчи куни Антальядан 170 километр жанубда жойлашган Демре шаҳрига йўл олдик. Шаҳар марказида «мўъжиза яратувчи» деб донг чиқарган Николасга ҳайкал ўрнатилган. Бундан бир ярим минг йилча аввал яшаган Николас жуда хайрсевар инсон бўлган. У бева-бечораларга, айниқса болаларга ёрдам қилиш учун уларга совга-салом улашиб юрган. Совгаларни елкасига осилган халтасида ташиган. Савоб иш қилаётганини бировлар билиб қолмаслиги учун Николас соқол қўйиб, устига турли чопонлар кийиб олар экан. Николас қилган савобли ишлар орадан юзларча йиллар ўтгандан кейин XVII-XIX асрларда эсга олиниб, ҳаётга татбиқ қилиниши натижасида Қорбоболар юзага чиқа бошлади. Аслида Антальянинг жанубида пайдо бўлган одат секин-аста шимолга қараб йўл олди. Шу тариқа, бугунги кунга келиб Қорбобонинг ватани сифатида Финляндиядаги Лапландия деган жой эътироф қилинади. Лекин, Қорбобонинг асл ватани шимолда эмас, балки жанубда жойлашган Демре шаҳри эканлиги бугунги кунда тан олинган.
Демре шаҳрида Николас замонида қурилган қадимий черков сақланиб қолган. Ҳозир черковни таъмирлаш ишлари олиб борилмоқда. Умуман олганда, Туркияда турли дин мансубларига оид тарихий ёдгорликлар ва ибодатхоналар қўшни Юнонистондагидан ҳам кўпроқ, дейишади. Бунинг сабаби бор, албатта. Тарихга назар солинса, Усмонийлар империяси ўзига тегишли ҳудудлардаги маҳаллий аҳолига ўз динларига эътиқод қилиш, она тили ва маданиятидан бемалол фойдаланиш ҳуқуқини берган. Шу сабабли бўлса керак, Усмонийлар империяси тарихда энг узоқ давр ҳукмронлик қилган империялардан ҳисобланади.
Қадимий черков ҳовлисида «мўъжиза яратувчи» Николасга ҳайкал ўрнатилган. Ҳайкал ёнида ҳассасига қўнгироқлар осилган, соқоллари эртаклардагига ўхшаган ҳақиқий Қорбобо турарди. Унинг қаердан келгани ҳақида қизиққандим, финляндиялик экан. Катта-ю кичик Қорбобо билан эсдалик учун расмга тушишга шошилишди. 
Демре шаҳрига борган кунимиз 6 декабр, якшанбага тўғри келди. Маълум бўлишича, Николас худди шу куни дунёга келган экан. Шу муносабат билан қадимий черковда Қорбобо фестивалига багишлаб маросим ўтказилди. Унда ислом, христиан ва яҳудий динларининг намояндалари ваъз қилишди. Улар барчани тинчликни сақлашга, хайрсевар ва саҳоватпеша бўлишга даъват қилиб, дуо учун қўлларини очишди. Қадимий черков гумбазлари остида турли дин вакилларининг ибодат қилишлари рамзий маънога эга. Зеро, тинчлик ҳам бир неъмат ҳисобланиб, сув, ҳаво, қуёш, тупроқ, она-ватан каби муқаддасдир.  
3-Халқаро Қорбобо фестивалининг айрим қатнашчилари, хусусан камина, декабрь ойи бўлишига қарамай, Ўртаер денгизининг илиқ сувларида чўмилиш имконини қўлдан чиқармадик. Фестиваль давомида Ўртаер денгизи соҳилларида жойлашган ҳайратомуз тарихий ёдгорликлар билан танишдик. Охирги куни эса Анталья дельфинарийсида бўлиб, Украинадан келтирилган ўргатилган дельфинлар иштирокидаги дастурни томоша қилдик. 
Хулласи калом, фестиваль давомида Қорбобо ҳақиқатан ҳам жанублик эканлигига ишонч ҳосил қилдик. 

Бахтиёр Шоҳназаров,

Тошкент – Истанбул – Анталья – Тошкент. 

ҲАҚИҚИЙ ҲАРБИЙ ҲАРАКАТЛАР ТЕАТРИ


Тасаввур қилинг: шаҳар маданий ҳаётидаги энг катта шов-шувга эга бўлган спектакллардан бирига кириш учун билет сотиб олдингиз. Энди мазза қилиб маданий ҳордиқ чиқараман, деб катта орзу-умидлар билан театрга келдингиз. Мана, ниҳоят театр чироқлари сўниб, сиз кутган томоша бошланди. Асли Америкада яратилиб, сўнгги икки йил ичида Россия пойтахти санъат шайдоларини ҳам ўзига ром этган мусиқий жанрдаги спектаклни хаёлот оламига гарқ бўлиб томоша қилиб, биринчи қисм қандай тугаганини ҳам сезмай қолибсиз. Танаффусдан сўнг яна ўриндигингизга қайтиб келиб, томошанинг иккинчи бўлимини кузата бошладингиз. Саҳнага учувчилар кийимидаги артистлар чиқиб, бир-бирларига ҳамоҳанг ҳаракат қилган ҳолда шўх қўшиқ куйлаб, рақсга туша бошладилар. Шу пайт аллақаердан пайдо бўлган ҳарбий кийимдаги кишилар ҳам қўлларида автомат билан саҳнага югуриб чиқишди. Аввалига сиз буни томошанинг давоми деб қабул қилдингиз. Аммо орадан бир неча сониялар ўтиб, бояги кишилар қўлларидаги қуроллар билан тепага қарата тариллатиб ҳақиқий жанговар патронлардан ўқ узишди. Томошабинлардан кимдир буни шоу-томошанинг энг қизиқарли қисми деб қабул қилган бўлса, бошқалари зални ларзага келтирган ўқ овозидан саросимага тушиб, ичида қандайдир гулгула пайдо бўлди. Ва, улар ҳақ бўлиб чиқишди. Қуролланган террорчилар театрдаги барча кишилар гаровга олинганини эълон қилиб, ҳар қандай қаршилик кўрсатиш бефойда эканлигини, буйруққа қулоқ солмаганлар ҳаёт билан видолашишини айтишди. 
Шу тариқа, 23 октябр оқшомида Москвадаги Маданият саройига «Норд-ост» номли мюзиклни томоша қилиш учун билет сотиб олган 711 томошабин, 60 нафар артист ва 60 нафар театр ходими гаровга тушиб қолишди. Мисли кўрилмаган машъум ҳодиса соат 21.05 да юз берди. Бу пайтда театрнинг бошқа хоналарида ўтирган бир неча артист ва ходимлар бинодан қочишга улгуришди. Айримлар кийимларни бир-бирига боглаб арқон ясаб, иккинчи ва учинчи қаватдан пастга тушиб қутулди. 
Маълумки, Чеченистонда Россия федерал қўшинларига қарши ашаддий кураш олиб борган ҳарбий дала қўмондони Арби Бараев жангда ўлдирилган эди. Маданият саройида 800 дан ортиқ кишини гаровга олган чечен миллатига мансуб террорчиларга унинг 25 ёшли жияни М.Бараев бошчилик қилаётгани маълум бўлди. Бунинг нозик томони шундаки, шу йил 12 октябр куни Россиянинг Шимолий Кавказдаги федерал қўшинлари қўмондонлиги томонидан М.Бараев жангда ўлдирилгани ҳақида расмий хабар тарқатилганди. Сони 40 дан ортиқ бўлган террорчилар орасида 18 нафар аёл ҳам бор эди. Аёллар белларига портловчи модда – тротил боглаб олишганди. Террорчилар Россия федерал қўшинлари Чеченистондан олиб чиқиб кетилишини талаб қилиб, талаблари бир ҳафта ичида бажарилмаса бинони портлатиб юборишга таҳдид қилишди. Ниятлари бежиз эмаслигини кўрсатиш мақсадида залдаги ўриндиқлар атрофини ва деразаларни миналаштиришди. 
Табиийки, бу вақтга келиб маданият саройи биноси тегишли хизмат ходимлари томонидан ўраб олинган, яқин-атрофдаги уйларда яшовчи аҳолини кўчириш тадбирлари кўрилганди. Террорчилар қандай қилиб шаҳар марказига автомобилларда бемалол келиб, шунчалик кўп миқдорда қурол-ярог ва портловчи модда олиб келишга муваффақ бўлганлиги ҳақидаги саволларга дастлабки кунларда тегишли органлар ходимлари жавоб бермасликни маъқул кўришди. Махсус хизмат ходимлари содир этилажак террор ҳақида ҳеч қандай маълумотга эга бўлишмаган. Махсус музокара олиб борадиган кишилар террорчилар билан алоқа ўрнатишга уриниб кўришди, бироқ уддасидан чиқишолмади. Маданият саройига кечаси соат 2 да келган Россия Давлат Думаси депутати Асланбек Аслаханов музокарага кирмоқчи бўлди, аммо террорчилар у билан кўришишни рад қилишди. Россия Президенти В.Путин Олмония ва Португалияга қилинажак сафарини бекор қилиб, Кремлда тун бўйи воқеа билан боглиқ йигилишлар ўтказди.
Барибир, ҳақиқий Журналист ҳамма жойда ўз касбини сидқидилдан бажарар экан. Театрдагилар чечен террорчилари томонидан гаровга олингани ҳақидаги хабарни биринчи бўлиб залда томошабин сифатида ўтирган бир журналист уяли телефон орқали ўз таҳририятига билдиришга улгурди. Бироқ, фавқулодда ҳодиса сифатидаги хабар иккинчи бир манбадан олиниб, ҳақиқатлиги текширилгунча орадан бир ярим соат вақт ўтиб кетди. Фақат, ярим кечасига бориб, ҳодиса ҳақида Россия телеканаллари ахборот тарқатишди. Гаровдагилар орасида 17 та хорижий давлатнинг 75 фуқароси бор эди. Ёш болалар ва чет элликларни озод қилишга сўз берган террорчилар эрталаб фақат бешта болани қўйиб юбориш билан чекланишди. 
РТР, НТВ каби телеканаллар барча кўрсатувларини бекор қилиб, воқеа жойига ўз мухбирларини юбориб, эфирга тўғридан-тўғри репортажлар узата бошлашди. Пайшанба куни Ren-TV хусусий телеканали билан телефон орқали богланган террорчилар гаровдаги икки аёл воситачилигида ўз мақсадларини билдириб, музокара олиб борадиган шахсларни ўзлари таклиф қилажагини айтишди. Бироқ, улар кўришмоқчи бўлган «Яблоко» партияси бошлиги Григорий Явлинский Томскка кетган бўлса, Чеченистондаги воқеаларни ҳукумат нуқтаи-назаридан кескин фарқ қиладиган тарзда ёритувчи журналист Анна Политковская Нью-Йоркда эди. 
Дунёнинг 1-рақамли террорчиси Усама бин-Ладеннинг интервьюларини намойиш қилиш орқали донг таратган Қатарнинг «Ал-жазира» телеканали террордан кейинги куни террорчилар ўз мақсади ҳақида баёнот берган видеолавҳани эфирга узатди. Террорчилар «Биз бу ерга шаҳид бўлишга келдик» дейишган. Кассета қандай қилиб «Ал-жазира»нинг қўлига тушгани «фирма сири» деб изоҳланди. Пайшанба куни Дума депутатларидан Иосиф Кобзон ва Ирина Хакамада, Буюк британиялик журналист ҳамда бир шифокор бино ичига кириб, террорчилар билан музокара ўтказишди. И.Кобзон бир неча болани олиб чиқди. Жума куни НТВ мухбирлари террорчилардан олган ярим соатлик интервьюни хавфсизлик хизмати ходимлари тўлалигича эфирга узатишга рухсат беришмади. Бу орада Москвага етиб келган журналист А.Политковская билан икки нафар шифокор икки кундан бери озиқ-овқатсиз ва сувсиз ўтирган гаровдагиларга бир миқдор мева шарбати, сув ва шахсий гигиена воситалари олиб киришди. Кейинроқ, яна бир неча музокарачи бинога кириб чиқди. Талаблари бажарилиши ҳақида хабар келмаганидан жазавага туша бошлаган террорчилар рус қўшинларини Чеченистондан зудлик билан олиб чиқиш бошланмаса, шанба куни тонгги 6.00 да гаровдагиларни ўлдира бошлашини эълон қилишди. Вазият ниҳоятда танг эди. 
26 октябр саҳар соат 5 ларда бинодан қочишга ҳаракат қилган икки киши отиб ташлангач, гаровдагиларни қутқариш операцияси бошланди. Соат 5.20 да бошланган штурмда махсус воситалар, яъни кимёвий газ қўлланилди. Айнан қандай газ эканлиги эълон қилинмади. Газ таъсирида киши бир зумда галлюцинация ҳолатига тушиб, ҳушидан кетади. Мутахассислар таъкидлашича, газлар ҳаёт учун хавфли эмас. Операция чогида аксарият террорчилар ўлдирилди. Бир неча аёл террорчи қўлга олинди. Аввалига гаровдагилардан 67 киши ўлгани маълум қилиниб, бироқ бу рақам ортиши айтилганди. Душанба кунига келиб вафот этганлар сони 118 тага чиқди. Турли даражада жароҳат олган 511 киши касалхонага ётқизилди. Деярли ҳаммага «заҳарланиш» ташхиси ҳам қўйилган. Шифокорларга уларнинг аҳволи ҳақида оила-аъзоларига маълумот бериш ман қилинди. Гаровдагиларнинг кўпчилиги қутқариб қолингани учун қутқарув амалиёти муваффақиятли деб баҳоланди. Президент В.Путин Россия халқига қарата телемурожаатида шундай деди: «Биз ҳаммани қутқаролмадик. Бизни кечиринг… Бизнинг келажагимиз бор, террорчиларнинг эса келажаги йўқ». 
Бутун дунё аҳлини уч кун мобайнида тангликда сақлаб турган вазият шу тариқа ўз интихосига етди.

Бахтиёр ШОҲНАЗАРОВ, 28.10.2002.

